
Langkah ke arah pengekalan dan pemuliharaan identiti setempat kawasan 

pertanian amat jarang sekali kedengaran dibibit-bibit para perancang 

persekitaran. Keadaan ini berlaku disebabkan oleh tekanan proses 

pembangunan yang kini telah mendahului mendapat tempat di dalam aspek 

perancangan semasa. Setelah beberapa dekad negara telah merdeka, aktiviti 

pembangunan sejak akhir-akhir ini telah menimbulkan pelbagai ancaman 

persekitaran termasuklah pencemaran, migrasi penduduk dari luar bandar ke 

bandar, kesesakan dan masalah jenayah di sekitar negara. Akibat daripada 

tumpuan pada permasalahan bandar, keadaan ini telah menyebabkan kawasan 

luar bandar terabai dari segi aspek penjagaan, pengekalan dan pemuliharaan 

sumber terutama sekali dari segi aspek visual setempat. Tiada langkah yang 

susulan dan efektif diambil untuk menangani serta membawa semula imej 

perkampungan yang unggul untuk mengawal persekitaran yang kini semakin 

diambang kepupusan identiti serta karektor setempat yang unik. 

Maka hasil daripada keprihatinan terhadap identiti, kajian ilmiah ini merangkumi 

tumpuan terhadap perbincangan bagaimana mengenengah, mempertahan serta 

memulihara karektor perkampungan pertanian padi berdasarkan analisis, polisi, 

cadangan serta garis panduan rekabentuk yang bersesuaian dengan tapak 

kajian. Untuk mencapai objektif di atas, pengurusan serta pengawalan sumber 

fizikal dan sosiobudaya memerlukan penglibatan pelbagai pihak seperti pihak 

pentadbir, badan professional (swasta), orang ramai terutama sekali penduduk 

sekitar. Penggelembengan dan permuafakatan diperlukan ke arah peningkatan 

kualiti persekitaran terutama sekali kualiti visual yang sudah tentu memberi 

pengaruh emosi yang amat berkesan apabila melalui sesebuah kawasan 

pertanian padi yang mempunyai ciri-ciri keunikan tersendiri berbanding kawasan 

perkampungan lain. Berdasarkan kepada keunikan identiti inilah, sesuatu 

tempat perlu dikekalkan untuk hidupan kini dan akan datang sebagai harta 

warisan yang mampu ditinggalkan oleh kita untuk tatapan generasi seterusnya. 

